Comparecencia do señor conselleiro de Presidencia, Administracións Públicas e Xustiza, a petición propia, para informar sobre o incidente do buque Ostedijk

Polo Grupo Parlamentario Socialista ten a palabra o señor Fernández Leiceaga.

O señor FERNÁNDEZ LEICEAGA: Boas tardes de novo, señora presidenta.

Señores deputados, a verdade é que estes últimos días, unha vez que xa foi solucionada a crise, temos unha sensación estrana. Eu onte mesmo tiven un debate nun medio de comunicación e volveu aparecer, para referirse este asunto, por parte do Partido Popular, o señor Arsenio Fernández de Mesa, e, en fin, hoxe veremos o debut neste Parlamento, sobre ese tema, do señor López Veiga. A verdade é que só falta o señor Álvarez Cascos para ter toda a alineación do Partido Popular da época do Prestige. En fin, ¿que lle vamos facer? Hai como unha certa nostalxia, parece, por parte do Partido Popular en relación con ese tema.

E a verdade é que o primeiro que hai que dicir, a pesar deste pano de fondo que todos temos á hora de enfrontarnos a este incidente, é que non houbo caso, non hai caso. No caso Prestige había unha septicemia xeneralizada que afectou ao conxunto da costa, un accidente que se converteu en catástrofe, no caso do Ostedijk nin sequera un resfriado, senón unha simple ameaza de resfriado. O señor conselleiro explicouno perfectamente: neste caso houbo unha xestión eficaz da crise; 0% de vertidos, non houbo vertidos nin sequera de maneira accidental, non houbo ningún vertido. Comparen vostedes, comparen vostedes, 70.000 toneladas no caso do Prestige... (Murmurios.) E sigan, sigan... Houbo 0% de contaminación marítima...

A señora PRESIDENTA: Espere un segundo, espere un segundo, señor Leiceaga. Lle vou a pregar aos señores deputados 

A señora PRESIDENTA: Perdón, señor Fernández Leiceaga. Perdone un segundo.

Lle vou a pregar aos señores deputados e deputadas do Grupo Parlamentario Popular que guarden silencio.

Prosiga.

O señor FERNÁNDEZ LEICEAGA: Un 0% de contaminación marítima ou contaminación terrestre. Como ben se dixo, o fertilizante, o que chaman os nosos cidadáns que traballan na agricultura o nitramón, é un fertilizante que é inocuo, que se traballa coas mans e que se utiliza para adubar as patacas. (Murmurios.) Frente a esto, 1.200 quilómetros de costa, a maior lonxitude de costa de toda a historia das catástrofes mariñas, no caso do Prestige. 0% de prexuízos medio ambientais para os pescadores ou para os nosos cidadáns. Non houbo ningún problema, non houbo caso, houbo unha xestión eficaz da crise. Pero, é máis, non houbo retrasos na constitución dos gabinetes de crise. Para dicilo con rapidez, ninguén se foi de caza, ninguén se foi de caza. (Aplausos.) E non houbo retrasos tampouco nos remolques que daban os buques. Hombre, o Don Inda todos recoñecemos que ten unha capacidade de tiro moi superior á que tiñan os remolcadores que estaban dispoñibles na crise do Prestige, pero había unha diferencia máis cualitativa, que é un remolcador público que está á disposición dos que o necesitan as 24 horas do día. Non necesita situarse cerca do buque sinistrado mentres negocian os armadores antes de intervir, intervén cando se necesita. Entre a segunda chamada, entre a segunda chamada o domingo e a actuación do Don Inda colocándose á beira do Ostedijk pasaron cinco minutos. Por eso podemos dicir que houbo unha xestión eficaz da crise.

En segundo lugar, esta xestión foi unha xestión coordenada e transparente, coordenada e transparente. Puxéronse en xogo medios procedentes de distintas administracións, desde os bombeiros da Coruña aos remolcadores que ten a Xunta de Galicia e helicópteros e remolcadores da Administración xeral do Estado e do Sasemar. Houbo recursos suficientes e houbo recursos coordinados entre o gabinete de crise da Administración xeral e o Cecop da Xunta de Galicia, con un comité director presidido polo conselleiro de Presidencia. A verdade é que non parece que aquí houbera imprevisión, falta de coordinación ou ausencia de dirección técnica e política.

Por outra parte, houbo unha xestión transparente. Non é só que se fixeran controis da calidade do ar nas zonas habitadas que podían estar máis próximas a onde estaba situado este barco, a unha milla aproximadamente ao sueste da illa Coelleira, senón que ademais os datos, cada dúas horas, se colocaban na páxina web da Xunta de Galicia, con roldas de prensa e comunicados varias veces por día e con reunións do conselleiro da Presidencia e outros conselleiros –como a conselleira de Pesca aquí presente– cos sectores afectados e cos alcaldes da zona, incluídos os do Partido Popular. E é máis, xestión transparente tamén por canto o conselleiro da Presidencia, a iniciativa propia, vén a este Parlamento a dar conta da súa xestión. A verdade é que o que é dificilmente esperable da minoría maioritaria desta Cámara, o que é dificilmente esperable, é que antes mesmo de que se substancie esta comparecencia queiran anulala solicitando unha comparecencia, un tiro por elevación, do propio presidente. Home, agarden vostedes a ver o que nos ten que dicir o conselleiro da Presidencia, que presidiu ese comité director e foi quen tivo a Xunta de Galicia no gabinete de crise.

Pero, é máis, se utilizou o principio de precaución. Precaución para a poboación, en primeiro lugar, por iso o Ostedijk foi colocado a sotavento dos lugares habitados, para que os ventos dominantes tiveran recorrido suficiente polo mar e non houbera ningún tipo de concentración de gases que puidera afectar nin a unha persoa. E por iso tamén se colocou o barco a resgardo da costa cantábrica, nun lugar onde podía traballarse sobre el sin que os embates do mar o impediran. Nada que ver, nada que ver, co traxecto errático e motivado por consideracións políticas do Prestige, alonxándoo da costa e facendo que ao final foran 1.200 quilómetros de costa os afectados. Non foi este barco o holandés errante, pero sobre todo non foi caza, mentiras e chapapote, que é como se pode denominar o film do Prestige. Nada desto sucedeu, houbo unha resolución razoable desta crise, houbo unha resolución que ademais foi transmitida en tempo directo aos cidadáns. A verdade é que os resultados avalan esta opción, avalan por completo a resolución que se lle dou.

Dito todo isto, é verdade que estamos nunha sociedade de risco global e hai que ter unha certa precaución e unha certa modestia. Pasan fronte ás costas galegas arredor de 50.000 buques cada ano, dos cales sobre 8.000 transportan mercancías perigosas –non é o caso do nitramón–, e este tipo de tráfico, a pesar das melloras que se teñen producido nos últimos anos, é unha fonte potencial de incidentes e incluso, nas peores circunstancias, de accidentes. Por iso é tan importante, por iso é tan importante que traballemos todos xuntos no futuro, para facer que estos accidentes sexan os menores posibles, que se produzan o menor número de incidentes posibles e que, se infelizmente teñen lugar, haxa unha capacidade de resposta adecuada. Hai que traballar mellorando os estándares de calidade dos buques, hai que traballar aumentando as inspeccións coa calidade que está esixida no memorandum de París, hai que facer todo o posible para complementar os dispositivos de control de tráfico que xa están hoxe funcionando, etc., e hai que facer todo o posible para que o Plan nacional de salvamento 2006-2009 poida completarse eficazmente, aumentando a capacidade de intervención dos recursos á disposición das distintas administracións públicas. E ademais hai que facer todo o posible non só para reforzar o fondo Fidac, que hoxe xa ten unha contía que permitiría, por exemplo, se esa fose a que estivese vixente no momento do Prestige, cubrir a maior parte dos danos, sobre 1.000 millóns de euros, senón tamén facer todo o posible para que a responsabilidade dos armadores e dos demais axentes que interveñen nestas operacións sexa ilimitada. Ese é o noso reto, hai que seguir facendo todo isto.

En todo caso, eu non creo que aquí esteamos diante dun problema estritamente competencial. Todos sabemos que  un problema este nas mans da Xunta de Galicia non garantiza unha resolución favorable, e que  este nas mans da Administración xeral do Estado tampouco é sinónimo de mala xestión, o asunto é moito máis complexo. Estamos diante dunha ameaza de carácter internacional que ten derivacións globais e que, por tanto, esixe en moitas ocasións traballar na esfera internacional. Estamos diante dunha ameaza que esixe a posta en traballo de medios complexos e isto pois ás veces se fai mellor desde as administracións máis centralizadas. O cal non é óbice para que unha parte desa xestión non poida ser trasladada á Xunta de Galicia, como xa ocorre hoxe, e esta poida facerse nas mellores condicións.

De todas maneiras –e remato–, señores do Partido Popular, a verdade é que son dificilmente salvables afirmacións como as do señor Núñez Feijoo cando di que, se este fora un petroleiro, se o Ostedijk fora un petroleiro, estaríamos diante doutro Prestige. Estas afirmacións descualifican a ese señor e descualifican a quen o apoia. Nós si aprendemos desta crise, da crise do Prestige e desta crise. Poden estar tranquilos os nosos cidadáns, pero poden estar tranquilos tamén porque, a diferencia do que sucedeu no ano 2003, vostedes non están gobernando. Para recuperar a credibilidade nestes temas teñen que empezar por pedir desculpas á sociedade galega sobre a súa xestión no caso do Prestige, e a partir de aí podemos empezar a falar.

Nada máis e moitas gracias.
